
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Т. Жамбал орос хэлнээс орчуулав.

	 

	Бага Орост хуучин цагийн гэж нэршиж дассан алс тосгоны зожиг эздийн даруу амьдралд би их дуртай ба тэд нь үзэсгэлэнтэй, хуучин жижигхэн байшингууд шиг энгийн байдалтай бөгөөд туурга нь хурын усанд угаагдаж, дээвэр нь ногоон хөгц болж, довжооны нь шаваас унаж улаан туйпуу нь ил гараагүй цулгай шинэ барилгаас тэс өөр байдаг юм. Би заримдаа шивээлэн боссон бяцхан хашаа, алим, хар чавганы модоор дүүрсэн цэцэрлэг хийгээд уд мод, нүцгэн хувуу, лийрийн модны сүүдэрт тосгоны тал бүр лүүгээ яйжийсан сүлжмэл хашаатай, байшингуудаас гадагш хүсэл сэтгэлээ хааш нь ч хандуулдаггүй тэр ер бусын зожиг амьдралын хүрээнд түр зуур орох дуртай. Тэр тосгодын эздийн амьдрал нь үнэхээр чимээгүй, үнэхээр тайван байдаг тул, түр зуур юм бүр мартагдаад, хорвоо ертөнцийг үймүүлдэг шуламсын самууруулагч бүхэн, шунал, хүсэл огт байдаггүй мэт бодогдож тэр бүхэн нь зөвхөн тод зүүд шиг санагддаг юм. Тэнгэр дуугарч мөндөр ороход бороонд норохгүйгээр цонхоо хаахын тул байшингаа тойруулан барьсан бүрэг өнгөтэй жижигхэн модон баганатай саравч бүхий бяцхан намхан байшин нүдэнд минь харагдаж байна.

	Тэр байшингийн цаана сэнгэнэсэн үнэртэй мойл, тугалган өнгөөр хөхрөн униартаж харагдах жимсний өдий төдий навтгар мод, интоор ба бадмаараг өнгөтэй арвин их хар чавгаар бүрхэгдсэн, сүүдэрт нь амрахын тулд хивс дэлгэн тавьсан сагсгар агч мод, байшингийн өмнөх, нялх ногоо найгасан уудам хашаан дотуур амбаараас гал зуухын байр, гал зуухаас эздийн суудаг байр луу очдог, нарийхан явган зөрөг замууд, ноолуур шиг зөөлхөн нялх дэгдээхэйгээ дагуулж очоод, ус ууж байгаа урт хүзүүтэй галуунууд үзэгдэнэ. Бургасан хашаан дээгүүр салхинд тавьсан хивсийг дэлгэсэн ба хатааж байгаа алим лийрийг эгнүүлэн өлгөжээ. Амбаарын хажууд зогсож байгаа амтат гуа ачсан хөсгүүд, түүний дэргэд тэрэгнээсээ суллагдаад хэвтэж, яаралгүй хивж байгаа шар, энэ бүхэн цөм надад хэлж боломгүй гайхамшигтай сайхан санагддаг юм.

	Ийм байдал надад үргэлжлэн харагдахаа больсон дээрээс одоо сонин харагдаж байгаа юм уу, эсхүл өөрт байхгүй юм бүр хүнд хүсэгддэгээс тэгж санагдаж байж ч магад юм.

	Юу ч гэсэн, миний тэрэг тэр байшингийн довжоонд ойртож очиход, миний сэтгэлийн байдал хачин аятай тайван болдог ба морьд минь ч дуртайяа сажилсаар тэр довжоонд тулж очоод зогсоход, жолооч минь гэртээ ирж байгаа юм шиг, суудлаасаа тайван гэгч нь бууж, гансандаа тамхи нэрдэг бөгөөд сүртэй дуугаар хуцаж байгаа том ноход, хав, гөлөгнүүдийн залхуурсан мэт дуу нь чихэнд минь аятай сонсогддог юм. Гэвч тэр чимээгүй тосгодын эзэд бөгөөд гадна нь очмогц асрамжтайгаар тосож авдаг өвгөд, эмгэд надад хамгаас сайхан санагддаг билээ. Тэр ч байтугай одоогоор тэдний нүүр царай тодхон бодогдож заримдаа ганган маягтай фрак өмссөн хүмүүсийн шуугианд явж байхад, өнгөрсөн тэр байдал, санаанд минь орж сэтгэл хачин болон зүүдэлж байгаа юм шиг болдог. Тэр хөгшдийн нүүрэнд нь нөхөрсөг, элэгсэг, үнэнч, ариун сайхан сэтгэл тодорхой харагддаг бөгөөд түр зуур боловч элдэв зоримог хүслүүд аргагүй замхарч, бүх санаа сэтгэл тэр номхон амьдрал руу мэдэгдэлгүйгээр шилжчих шиг болдог юм.

	Өнгөрөгч зууны үеийн хоёр хөгшин, одоо болтол над мартагддаггүй билээ. Хөөрхий минь! Тэд одоо байхгүй, гэвч одоо болтол миний сэтгэл тэд нарыг хайрласан хайраар дүүрэн бөгөөд тэд нарын сууж байсан тэр газар одоо очвол, нурчихсан байшингуудын нь овгор шавар, ширгэчихсэн цөөрөм, нөгөө намхан байшингийн нь оронд бий болсон хуучин нүхнээс өөр юу ч үгүй хов хоосон балгас байгаа болов уу гэж бодохоос зүрх шимширдэг юм.

	Гунигтай байна! Санахаас л гунигтай байна! Гэвч яриандаа оръё. 

	Тэр мужийн тариачдын ярих Афанасий Иванович Товстогуб ба түүний гэргий Пульхерия Ивановна Товстогубиха хоёр бол миний өгүүлж эхэлсэн хоёр хөгшин юм гэнэ билээ.

	Хэрэв би зурагчин байгаад Филемон, Баквида хоёрыг зурахыг хүссэн бол би өөр зүйлийг эрэхгүй, харин тэр хоёр хөгшнийг л зурах байсан юм. Афанасий Иванович 60 настай, Пульхерия Ивановна 50 настай байв. Афанасий Иванович бол өндөр нуруутай бөгөөд дандаа тэмээн захтай нэхий хүрэмтэй явдаг ба үг ярьж байхдаа ч гэсэн, яриаг сонсож суухдаа ч гэсэн ямагт бөхийж, инээмсэглэж суудаг сан. Пульхерия Ивановна бол арай хичээнгүй царайтай бөгөөд бараг инээдэггүй сэн. Гэвч өөртөө байгаа зүйлийн хамгийн сайнаар нь хүнийг зочлоход бэлхэн, сайн сэтгэлээр нүд царай нь дүүрэн байх тул хэрэв тэр инээвэл та бүхэнд цагаан сэтгэлтэй дэндүү нялуун юм гэж харагдах сан даа.

	Тэр хоёр хөгшний нүүрийн жижиг атираанууд нь харахаас нүдэнд дулаахан тул зурагчин хүн зайлшгүй хулгайлах сан биз ээ.

	Янхны байр болсон зах зээл дээр царцаахай шиг шавааралдаж, нутгийнхаа хүмүүсийн сүүлчийн сохор зоосыг ч хожихоос буцахгүй болж, Петербург хотыг ховч хэрүүлч нараар бузарлаж, сүүл сүүлдээ баяжаад О үсгээр дууссан овгийнхоо эцэст В үсэг нэмж хэрэглэдэг болсон бага Оросын зарим тоноочин, худалдаачин зэрэг ялимгүй амьтдаас тэс өөр баян хуучны үндэстний ариун сэтгэлт гэр бүлийн цэвэр дөлгөөн амьдралаар амьдарч иржээ гэдэг нь тэр хоёрыг хармагц тодорхой биз ээ.

	Бага Оросын хуучин голомтын гэр бүлийн нэгэн болсон тэр хоёр нь тиймэрхүү жигшүүрт арчаагүй амьтадтай хэзээ ч адил байгаагүй юм. Тэр хоёрын бие биеэ хайрлахыг сэтгэл хөдлөхгүйгээр харж болдоггүй юм. Хэн нь ч хэнийгээ "чи" гэж нэрлэж үзээгүй бөгөөд дандаа "та" гэж: Афанасий Иванович та, Пульхерия Ивановна та гэдэг юм. "Афанасий Иванович та энэ сандлыг эвдчихэв үү дээ?" гэхэд нь: "Тийм ээ, Пульхерия Ивановна минь, битгий уурлаарай, би эвдчихсэн" гэдэг сэн. Энэ хоёр хүүхэдгүй бөгөөд тийм учраас ч хайр нь хоёрхон биедээ шингэж байсан биз ээ. Афанасий Иванович залуудаа баячуудын худалдааны нэгдлийн газар ажиллаж байсан ба сүүлдээ секунд - майор болов. Гэвч тэр бол аль эртний хэрэг бөгөөд Афанасий Иванович өөрөө ч тэр тухай бараг санахаа больсон байв. Афанасий Иванович гоёмсог ширмэл хүрэм өмсдөг гучаад настай залуухан шижигнэсэн эр байхдаа гэрлэсэн бөгөөд хүүхний эцэг, эх нь түүнтэй ханилуулах дургүй байсан боловч мань хүн Пульхерия Ивановнаг чадвартай гэгч нь хулгайлж авсан юм гэнэ билээ. Гэвч Афанасий Иванович тэр тухай бараг мартсан бөгөөд лав л тэр тухай ярьдаггүй байсан юм. Эрт бага цагийн тиймэрхүү ер бусын явдлууд нь сайхан бороо аажим цутгаж, модны навчсыг намируулан шүршээд, газар сайгүй борооны ус горхи болон мушгиран урсаж, моддын цаанаас хагас дугариг солонго хулгайлан гарч, огторгуйг долоон өнгийн бүдэг гэрлээр чимж байхад тосгоны байшингийн цэцэрлэг рүү хандсан тавцан дээр суугаад харахад тайван сайхан хүсэл сэтгэлийг эзэлж байдаг шиг тийм сайхан төвшин, тайван бөгөөд элбэг дүүрэн амьдралаар солигдсон ажээ. Бас энэ бүхэн нь ногоон шугуйн дундуур умбан яваа жуузанд сууж зөөлөн ногоо, тарианы үзүүр болон талын цэцэг тэрэгний хаалгаар нэвтрэн гар нүүрт аятайхнаар хүрч, хээрийн шувууд шуугин жиргэж байхад тун сайхан санагддаг шиг юм байгаа юм. Афанасий Иванович гэртээ ирсэн зочны яриаг ямагт аятайгаар инээн сонсдог ба заримдаа өөрөө яривч, ихэнхдээ лавлаж асууж байдаг билээ. Тэр бол хуучин бүхнийг үргэлж магтаж, шинийг байнга муучилдаг яршигтай өвгөд шиг хүн огт биш байв. Лавлан асуухдаа хэдийгээр, хүнтэй ярьж байхдаа цагийн нь үсгийг сонирхон үзэж байдаг хүүхдийн саваагүй сониуч байдалтай зарим талаар төсөөтэй боловч үнэндээ тийм биш, харин сайхан сэтгэлт өвгөд бүхэн үргэлж сонирхож байдаг, хүний хувийн амьдралын аятай, аягүй явдлуудад сэтгэл нь хөдлөн оролцож ихээхэн сонирхолтой байгаа нь мэдэгдэж байдаг юм. Тийнхүү ярьж байхад, түүний царай цагаан сэтгэлээр гэрэлтэж байдаг юм. Тэр хөгшдийн суудаг жижигхэн байшингийн тасалгаанууд нь хуучин цагийн хүмүүсийн сууцтай адил маш бага бөгөөд намхан байв. Мөн тасалгаа бүрд нь тэдгээрийн бараг гуравны нэгэн хувийг эзэлсэн том пийшингүүд байдаг юм.

	Афанасий Иванович, Пульхерия Ивановна хоёр дулаанд их дуртай тул тасалгаанууд нь хачин дулаахан байдаг. Тэр пийшингүүдийн ам нь цөм бага оросын заншлаар модны оронд түлдэг сүрлийг таазанд нь тултал чихсэн гаднах пиндээ байдаг байв. Дүрэлзэн ноцож байгаа тэр сүрлийн шад пад гэх чимээ ба гэрэл нь өвлийн үдэш, пингийн дотоод байдлыг тун аятай болгодог тул ямар нэгэн охидыг хөөж бээрсэн хүн, тэнд орж ирээд аргагүй алгаа ташин баярладаг юм. Тасалгааны дугаригуудад, эрт цагийн нарийхан жаазанд хийсэн зургууд байдаг юм. Тэр зургуудын утгыг эзэд нь аль хэдийн мартсанаар барахгүй, заримыг нь аваад явчихсан ч анхаарахаа больсон байх гэж би итгэдэг юм. Тосон будгаар зурсан хоёр том хөрөг байдаг бөгөөд нэг нь ямар нэгэн хамба лам, нөгөө нь гуравдугаар Петрийн хөрөг байдаг билээ.

	Бас нарийхан жаазны дотор ялааны баас болсон вангийн хатан Лавальер ширтэн харж байдаг сан. Үүд дээгүүр ба цонхнуудын эргэн тойронд ханын толбонууд гэж хармаар өдий төдий жижиг зураг байдаг бөгөөд тэдгээрийг хэн ч анхаарч ажигладаггүй сан. Тасалгаануудын шал бараг цөм шавар боловч тун нямбай цэвэр тул ямар ч баян айлын тусгай хувцастай хүн үүргэлэн залхуурч зүлгэдэг шалаас дутуугүй гялалзаж байдаг.

	Пульхерия Ивановнагийн тасалгаа том, бага янз бүрийн авдар хайрцгаар дүүрэн. Элдэв цэцэг, тарвас, идэшний ногооны үр хийсэн уут боодлууд ханаар дүүрэн өлгөөтэй байдаг.

	Олон өнгийн бөмбийлгөсөн ноосон утас, тавиад жилийн дотор оёж өмссөн хуучны хувцаснуудын өөдсүүд, авдар савны булан ба ширгүүд хэвтдэг байв.

	Пульхерия Ивановна сүрхий ажилсаг хүн байсан тул сүүлдээ чухам юунд хэрэглэхээ мэдэхгүй боловч юм бүрийг хямгаддаг байв. Гэтэл байшин дахь хамгийн гайхамшигтай нь хаалганууд нь цөм эгшиглэн дуулж байгаа юм шиг байдаг сан. Дөнгөж өглөө болмогц л хаалганы нь эгшиглэл байшин даяар сонсогддог байв.

	Яагаад тэгж эгшиглэдэг байсныг би хэлж чадахгүй юм. Зэвтэй цүүгийн нь гэм юм уу, эсхүл түүнийг хийсэн дархан түүнд ямар нэгэн нууцыг хийсэн юм бил үү. Харин хаалга бүр тус тусдаа өөр өөр эгшигтэй нь хачин: Унтлагын тасалгаанд ордог хаалга хамгийн нарийнхан дуугаар эгшиглэж хоол цайны тасалгаанд орох хаалга бүдүүн сөөнгө дуутай, гэтэл нөгөө пингийн хаалга нь аягүй тарчигнасан бөгөөд ёолж байгаа юм шиг дуутай тул чагнахад сүүлдээ: Аав аа, би даарч байна! гэж тод хэлэх шиг сонсогддог.

	Энэ дуун олонх хүний сэтгэлд эвгүй санагддагийг би мэднэ. Гэвч би тэр дуунд маш дуртай бөгөөд одоо ямар нэгэн хаалга дуугарахыг сонсоход, намхан тасалгаатай, хуучны суурьт диван гэрэлтэж, ширээн дээр үдшийн зууш хэдийн хүлээж, цэцэрлэгээс нээлттэй цонхыг нэвт, хаврын харанхуй шөнө хоолны хэрэглэл өрөөстэй ширээ рүү шагайж, өөрийнхөө навчсын сэржигнэх чимээ аймшигтай байдлаар байшин ба алс дахь голыг нөмөрсөн цэцэрлэгт гургалдайн дуулал түгж байдаг тэр тосгон над гэнэт үнэртэх мэт санагдаж, бурхан минь, юутай барагдашгүй урт дурсгалын цуваа сэтгэлд тодрон ирдэг вэ!

	Тасалгаа дахь цул, модон сандлуудаараа хуучин цагийн байдал нь ерийн ялгарч байсан юм.

	Тэдгээр нь байгаа мод чигээрээ, цөм өндөр шовх түшлэгтэй будаг, маажингүй тэр ч байтугай даавуу бүрээсгүй бөгөөд одоо хүртэл хийгээд сууж байгаа сандлуудтай адилавтар байсан юм. Булангуудад гурвалжныг диваны урд ба навч сийлсэн алтан шармал, ялааны баасанд хар цоохор болсон нарийхан жаазтай толины урд дөрвөлжин ширээнүүдийг тавьж, диваны урдуурх хивс нь шувуу шиг цэцэгтэй, цэцэг шиг шувуутай байв.

	Тэдгээр хөгшдийн минь сууж байсан нэлээд байшин иймэрхүү л заслалтай байсан юм.

	Охидын тасалгаа, судалтай банзалтай хөгшин залуу хүүхнүүдээр дүүрч, заримдаа тэдэнд Пульхерия Ивановна ямар нэгэн ялимгүй зүйлийг оёулахаар өгч, жимс цэвэрлэ гэдэг байв. Гэтэл тэд ихэнхдээ гал тогооны тасалгаа руу гүйж очдог ба унтчихдаг байв.

	Пульхерия Ивановна тэднийг гэрээс гаргахгүй ёс дэглэмтэй байлгах,эрэгтэйчүүдтэй ойртуулахгүй байлгахыг чухалд бодож тэдний авир занг нарийн харж байдаг байв.

	Гэтэл хэдхэн сар болоод л хүүхнүүдийн аль нэгэн нь жирэмсэн болчихдог нь маш гайхалтай. Ядаж тэднийд эхнэргүй хүмүүс байдаггүй. Харин эхнэргүй эр гэвэл гагцхүү идэх унтах хоёроос өөр юу ч мэддэггүй бөгөөд богино саарал цамцтай, хөл нүцгэн, гэрээс гардаггүй бүстэй жаал л байдаг тул бүр ч гайхалтай байв.

	Пульхерия Ивановна жирэмсэн бологчдыг хойшид нь залхамж болгохын тулд хатуу цээрлүүлэн, ерийн хараадаг байв. Цонхны шил дээгүүр үй түмэн ялаа зэвүүн дуугаар шуугин, тэдний бүгдийн дууг үхэр зөгийн бүдүүн дуу дарж заримдаа шар зөгийн нарийхан сарниа дуун түүнд хамтран дуугарч байдаг байв. Гэвч дэн асаамагц тэр олон  амьтад цөмөөрөө шөнийнхөө байрыг эзэлж, байшингийн таазыг хав хар үүл шиг бүрхдэг байв.

	Афанасий Иванович заримдаа тариалан хадлангийнхаа ажилчид дээр очиж, тэдний ажиллагааг нэлээд ширтэж байдаг боловч аж ахуйгаар тун бага хөөцөлддөг байв. Удирдах бүх үүргийг Пульхерия Ивановна үүрч байв.

	Пульхерия Ивановнагийн аж ахуйн ажлын гол нь юм агуулах байшинг байнга нээх, цоожлох, юм хүмийг давслах хатаах олон янзын жимс ба ургамлыг чанахад оршиж байв.

	Түүний байшин нь химийн лабораторитой тун төсөөтэй байв. Алимын нэг модны дор байнга гал түлж бас гурван хөлтэй тулгаасаа бурам сахар ба бас бус юу ч билээ дээ зүйлүүдэд хийсэн мэтэн, царцмал, чанамал жимстэй тогоо буюу зэс төмпөнг салгадаггүй байв.

	Өөр модны дор шилүүч нь байнга интоорын яс, алтан мянгат, мойлны өнгөт тоорын навч зэргээр зэс саванд архи нэрж, тэр ажлынхаа сүүлээр хэлээ хөдөлгөж огт чадахаа больж, Пульхерия Ивановнаг юу ч ойлгож чадахгүй болтол нь дэмий чалчиж байгаад, гал тогооны газар очиж унтдаг байв. Тэр бүгдийг өчнөөн төчнөөнөөр нь чанаж, давсалж, хатааж байсан тул сүүл сүүлдээ бараг бүх хашааг зэвүүцүүлмээр байсан юм. Тэгээд хэрэв түүний ихэнхийг тэр хашааны хүүхнүүд агуулах байшинд орж, хамаа намбаагүйгээр өдрийн турш гэдэс гүзээ өвдөв гэж ёолтлоо иддэггүй сэн бол Пульхерийн Ивановна дандаа хэрэгцээнээсээ давуу запас бэлтгэх дуртай байсан юм. Тэр нь мөддөө барагддаггүй байх сан.

	Тариа тарих мэтийн гэрийн гаднах аж ахуйн ажилд, Пульхерия Ивановна бараг оролцох бололцоогүй байв. Даамал нь няравтайгаа хуйвалдаж, энэрэнгүй царайлан бүх юмнаас нь ичгүүргүй хулгайлдаг байв. Тэд эзний ой руу, өөрийнхөө хувийн ой шигээр орж хэвшээд, ой модыг нь хамаагүй огтолж, өчнөөн төчнөөн чарга хийж, ойрын яармаг дээр худалдаж байв. Түүнээс гадна тэд бүх бүдүүн царснуудыг нь тээрэмд огтлуулж хэрэглүүлэхээр айлын зэргэлдээ казакуудад худалдаж байв.

	Пульхерия Ивановна ойгоо шалгаж үзэхийг ганцхан удаа хүссэнд үүний тул, том савхин худрагатай хөнгөн тэргийг хөллөөд, шилүүч нь жолоогоо тэр савхин хударга дээр сэгсрэхэд, уулаас цагдаа нарт эдлэгдэж байсан морьд нь байраасаа хөдлөхөд агаарт аягүй чимээ дэгдэж, гэнэт лимбэ, хонх, бөмбөр дуугарах шиг болж, төмөр бөгж ба хадаас, бүр тээрмийн тэнд сонсогдтол хангинан жингэнэж, тэр нь хоёр модны хэр зайтай байсан боловч, хашаанаасаа лусын хаан шиг сүртэйгээр мордож билээ.

	Пульхерия Ивановна, ойд сүрхий цөл болж бага байхдаа зуун настай мод гэж нэрлэдэг байсан тэр царснууд алга болсныг юунаа үл анхаарах сан бэ.

	Дэргэдээ байгаа даамал тийш эргэж:

	"Яагаад, ой доторх мод ийм цөөн болчхов, Ничипор оо" гэхэд "Царс цөөн болчхож гэж үү? Та толгой дээрх үсээ цөөн болчих вэ гэж харж бай л даа. "Яагаад цөөн болчихоо вэ?" гэвэл алга болж байгаа нь тэр! Ерөөсөө л алга болж: Аянгад яйрч, өт шавжид идэгдээд алга болж л дээ, ахайтан минь, алга л болж дээ" гэж даамал нь ерийн байдлаар хариулав. Тэр хариултыг Пульхерия Ивановна туйлын итгэж, гэртээ буцаж ирээд, зөвхөн испани интоорын орчин дахь цэцэрлэг ба өвлийн том цооруудын манааг давхар болгох зарлиг буулгав.

	Нэр сайтай даамал, нярав хоёр нь бүх гурилыг эзний амбаарт зөөхөө бүрмөсөн төвөгшөөж тэн хагас нь хоёр эзэнд хүрэлцээтэй юм гэж үзээд сүүлдээ нөгөө хагасыг нь яармаг руу зөөж аваачсан боловч норж хөгцөрсөн гэж гологдож ирсний нь эздэдээ өгдөг байв.

	Тэгээд даамал, нярав хоёр хэчнээн хулгайлж, түлхүүрчээс эхлэн гахайнууд нь өдий төдий алим ба хар чавгыг сүйтгэж, жимсийг нь бороо мэт дорогш асгаруулан унагаахын тулд хошуугаараа модыг түлхэж хашааныхан цөмөөрөө асар ихээр идэж, бор шувуу ба хэрээ, хэчнээн тоншиж, бүх хашааныхан айлчин гийчин гэж тал засаж, өөр бусад тосгон руу зөөж, тэр ч байтугай амбааруудаас хуучин бүс даавуу, нэхмэл сүлжмэлийг зөөж, ёроолгүй юм шиг өөрөөр хэлбэл жас шиг туйлж, бэрд шиг шилүүч ба зарц нар, зочлон ирэгчид хөрөнгийг нь хэчнээн хулгайлж байсан боловч ивээлт нутаг нь тэр бүгдийг тийм ихээр хайрлаж, Афанасий Иванович, Пульхерия Ивановна хоёрт өчүүхэн хэмжээгээр хэрэглэгдэх тул тэдгээр бүх олиггүй бүрэлгэлт нь тэдний аж ахуй хэцүүдэх нь гэх тэмдэг мэдэгддэггүй байна.

	Хоёр хөгшид хуучин цагийн помешикийн заншилтай тул идэж л байх их дуртай байв. Дөнгөж үүр гиймэгц (тэд дандаа эрт босдог байжээ) л дөнгөж хаалганыхаа олон эгшигт концерт эхэлмэгц л ширээндээ сууж цай (кофе) ууж байдаг байв. Кофе уусны дараа, Афанасий Иванович пиндээ очиж, алчуураа сэгсэрч:

	"Киш, киш! галуунууд минь, довжооноос бууцгаа, аль явцгаа!" гэдэг байв.

	Хашаандаа даамалтайгаа дайралдчихдаг байв. Түүнтэй ерийн байдлаар ярьж, ажлын тухай маш тодорхой асууж, аж ахуйг айхтар мэддэгээрээ хэнд ч гайхагдмаар ба ямар нэгэн шинэ даамал тийм сонор эзнээс хулгайлж болно гэж бодмооргүй бөгөөд зоригломооргүйгээр сүрхий зэмлэж, тушаадаг байв.

	Гэвч тэдний даамал нь олон юм үзэж, оготор бууны дуу дуулсан хүн байсан тул юу гэж ярихаа, бас цаашлаад яаж ажиллахаа мэддэг байв.

	Дараа нь Афанасий Иванович байшиндаа орж Пульхерия Ивановнад ойртон очиж "Пульхерия Ивановна минь, юм хүм, идэх юм биш үү дээ" гэж хэлдэг байв. "Та одоо юу идмээр байна. Афанасий Иванович аа? Өөхөнд чанасан талх юм уу, эсвэл ногоотой хуушуур иднэ үү? Үгүй бол давсалсан рыжик1 мөөг иднэ үү? гэдэг байв.

	"Хуушуур юм уу, рыжик л идье үү дээ" гэж Афанасий Иванович хариулахад хуушуур, рыжик, бүтээлэгтэй ширээн дээр гэнэт бий болчихдог байв. Үдийн зуушнаас нэг цагийн өмнө Афанасий Иванович бас дахин зууш зооглож хуучны мөнгөн аягаар архи ууж, цадталаа мөөг, хатаасан янз бүрийн загас зэргийг зооглодог байв. 12 цагт үдийн зуушаа зооглохоор сууцгаадаг байв.

	Тавагтай зууш ба шөлнөөс гадна ширээн дээр, хуучны янзаар бэлтгэсэн ямар нэгэн амтат зуушны үнэрийг гаргахгүйн тулд будмал тагаар тагласан өдий төдий ваарууд өрөөстэй байдаг байв.

	Үдийн зуушны үеэр зуушинд холбогдох зүйлүүдийн тухай ерийн яриа болдог байв.

	Афанасий Иванович ерийн байдлаар. "Энэ будаа бол миний санахад жаахан түлэгдчихсэн юм шиг байна. Танд ямар санагдаж байна, Пульхерия Ивановна?" гэдэг байв.

	"Үгүй байх аа, Афанасий Иванович аа, та будаа руугаа шар тос нэмүүхэн хий л дээ, тэгвэл түлэнхий юм шиг амт нь засарна байх, эсхүл энэ мөөгтэй шөлнөөс будаа руугаа жаахан хий л дээ" гэж Пульхерия Ивановна хэлдэг байв.

	Афанасий Иванович тавагтайгаа ойртуулж: "Тийм байх аа, ер нь тэгээд үзье л дээ" гэдэг байв.

	Үдийн зуушны дараа Афанасий Иванович цаг хэртэй явж амардаг байсан ба дараа нь Пульхерия Ивановна зүссэн гуа авчраад: "Афанасий Иванович та, үүнээс амс, ямар сайхан шийгуа вэ" гэхэд:

	"Пульхерия Ивановна та, дундаа улаантай л бол сайн гэж битгий итгэ, зарим нь улаантай байтлаа муу байдаг шүү" гэж Афанасий Иванович хэлээд, том зүсмийг авдаг байв.

	Гэтэл тэр шийгуаг төдхөн алга хийчихдэг байв. Дараа нь Афанасий Иванович бас хэд хэдэн лийр идээд Пульхерия Ивановнатай цэцэрлэгт зугаалахаар гардаг байв. Гэртээ харьж ирсний дараа Пульхерия Ивановна өөрийнхөө ажлыг хийхээр гарч, харин Афанасий Иванович хашаа руугаа харсан саравч дор сууж, юм хадгалдаг байшингийн үүд хэрхэн нээгдэж хаагдаж, дотор тал нь бүгдээрээ харагдаж, хүүхнүүд бие биесээ түлхэж, модон хайрцаг, тулам тор ба бас бус жимсний савтай элдэв зүйлийг оруулж гаргаж байгааг харж байв. Жаахан байзнаад Пульхерия Ивановна руу хүн явуулах буюу өөрөө түүн дээр очиж: "Юм хүм идвэл зүгээр сэн дээ, Пульхерия Ивановна аа?" гэдэг байв.

	"Юу идмээр байна вэ? Танд зориулж хийсэн чанамал жимс бий юм сан, түүнийг авч ир гэж очиж хэлье дээ" гэхэд нь:

	"Тэр ч сайн" гэж Афанасий Иванович хариулдаг байв.

	"Эсхүл, жимсний шүүс ууна уу?" гэхэд нь:

	"Тэр ч ёстой сайн" гэж Афанасий Иванович хариулдаг байв. Тэр бүгдийг тэр даруйд авчирч өгдөг ба төдхөн идэж дуусдаг байв.

	Оройн зуушнаас өмнө, Афанасий Иванович бас л жаал зугаа юм зооглодог байв. Оройн есөн цаг хагаст оройнхоо зуушаа идэхээр сууцгаадаг байв. Оройн зуушны дараагаар бас л унтахаар явцгааж тэр үймээнтэй атлаа тайван тасалгаанд нам гүм болдог байв.

	Афанасий Иванович, Пульхерия Ивановна хоёрын нойрсдог тасалгаа бэрхтэй халуун тул тэнд хэдэн цаг сууж чадах хүн цөөн байв.

	Гэтэл Афанасий Иванович, сүрхий халуунаас болж шөнөд хэд дахин босож тасалгаа дотроо явдаг байсан боловч дулаан унтахын тулд халуун ханз дээр унтдаг байв. Заримдаа Афанасий Иванович тасалгаа дотроо явахдаа ёолж байдаг байв.

	Тэгэхэд нь Пульхерия Ивановна "Афанасий Иванович та яагаад ёолоод байна вэ?" гэж асуудаг байв.

	"Пульхерия Ивановна минь, бурхан мэдэж байгаа байх, гэдэс жаахан өвдөөд байх шиг байна" гэдэг сэн.

	"Юм хүм идвэл дээрдэхгүй байгаа даа, Афанасий Иванович аа? гэхэд нь:

	"Бүү мэд, дээрдэх болов уу даа, Пульхерия Ивановна минь! Ингэхэд юу идье дээ?" гэдэг байв.

	"Хатаасан лийртэй цагаа буюу хоормог оочвол яана даа" гэхэд нь:

	"Тэгье л дээ, тэгэхдээ дөнгөж амсах төдий болох уу даа" гэж хэлдэг байв. Нойрмог хүүхэн шүүгээ уудлахаар явж, Афанасий Иванович нэг таваг хэртэй идчихээд: "Нээрэн арай ч дээрдэх шиг боллоо" гэж ерийн хэлж байв.

	Заримдаа хэрэв тэнгэр сайхан бөгөөд тасалгааг дулаан галласан байхад Афанасий Иванович сэтгэл нь хөхиж, ямар нэгэн хөндлөнгийн зүйлийн тухай ярьж Пульхерия Ивановнаг дооглох дуртай байв.

	"Ингэхэд Пульхерия Ивановна минь, манай байшин гэнэт шатчихвал, бид чинь хаачдаг байна?" гэхэд: "За түүнийг ч бурхан л мэдэг!" гэж хэлээд Пульхерия Ивановна наманчилдаг байв.

	"За тийм л дээ, ер нь шатчихаж гэм бид хаашаа очих вэ дээ?" гэхэд нь:

	"Афанасий Иванович минь, таны энэ хэлж байгааг бурхан л мэдэх байх! Байшин шатна гэдэг чинь юу гэсэн үг вэ? Бурхан арай ч тэгүүлчихгүй байх аа" гэж байв.

	"Үгүй ээ, хэрэв шатчихаж гэм?" гэхэд нь:

	"За, тэгвэл бид галынхаа байшинд л орох байх даа. Түлхүүрч хүүхний байгаа тасалгаанд та орно байх даа" гэв. 

	"Хэрэв галын байшин шатчихвал?" гэхэд нь:

	"Уухай бас! Суудаг байшин, галын байшин гэнэт цөм шатчихна гэдэг чинь юу гэсэн үг вэ дээ! Бурхан авартугай. Хэрэв тэгж гэм шинэ байшинтай болтлоо агуулах байшиндаа л орж байхаас биш дээ" гэдэг байлаа.

	"Агуулах байшин шатчихвал яана?" гэхэд нь:

	"Таны хэлж байгааг бурхан л мэдэж байгаа юм байх! Би таны үгийг сонсохыг ч хүсэхгүй байна! Нүгэлтэй үг ярьж байна шүү, ийм үгнээс болж бурхан хилэгнэнэ шүү" гэдэг байв. Гэтэл Афанасий Иванович, Пульхерия Ивановнаг дооглож мохоосондоо сэтгэл нь ханаж, сандал дээрээ инээж суудаг сан.

	Харин зочид ирэхэд тэр хөгшид над бүр ч сонин санагддаг байв.

	Байшингийн нь дотоод байдал ч огт өөр болчих шиг санагддаг сан. Тэр сайн хөгшид зочдын төлөө амьдарч байсан гэж хэлж болно. Аль л сайн сайхнаа гаргадаг байв. Тэр хоёр ээлжлэн байж өөрийнхөө аж ахуйд боловсруулсан юм бүрээр дайлахыг хичээж байв. Түүгээр үл барам, тэгж дайлахдаа ямар ч нялуун зангүй нь над тун аятай санагддаг байв. Тэр сайхан авир зан нь нүүр дээр нь ил тул тэдний гуйснаар тэднийд аргагүй л очдог байв. Тэр авир зан нь тэдний ов зальгүй цэвэр сайн сэтгэлийн нь тусгал байсан юм. Тэдний хүндлэх нь та бүгдийн дэмжлэгээр хүний тоонд ороод, та нарыг ачлалт хүмүүс гэж нэрлэж, та нарын өлмийд сөгдөж байгаа, сангийн тасалгааны түшмэдийн дайллагатай огт адилгүй.

	Ирсэн зочныг явуулдаггүй тул заавал хонодог ёстой байв. "Ийм орой болсон хойно тэр холын замд яалаа гэж явж болох вэ дээ!" гэж Пульхерия Ивановна дандаа хэлдэг сэн. Зочид голдуу гурав дөрвөн модны газраас ирдэг байжээ. "Тэгэлгүй яах вэ вэ, юмыг яаж мэдэх вэ, дээрэмчин юм уу өөр олиггүй амьтан тохиолдож мэднэ" гэж Афанасий Иванович хэлэхэд: "Дээрэмчнээс бурхан зайлуултугай! Шөнийн цагт ийм юм яриад юу хийх вэ? Дээрэмчин ч дээрэмчин л биз, ер нь шөнө болчихлоо, явж огт болохгүй. Бас тэгээд шилүүч чинь, би таны шилүүчийг танина, тэр чинь бие жижигтэй дорой хүн. Түүнийг чинь чавганц ч балбачна. Ядаж тэгээд ядарч ирээд нэг газар унтаж байгаа байх" гэж Пульхерия Ивановна хэлж байдаг сан.

	Тэгээд зочид заавал хонодог байв. Бас тэгээд намхан дулаан тасалгаанд үдшийг үдэж хүндэтгэн үзэх аятай сайхан яриа, ширээн дээр тавьсан, чадамгай хийсэн бөгөөд дандаа амттай байдаг зуушнаас савсаж байгаа уур зэрэг нь зочдод шагнал шиг санагддаг байв.

	Афанасий Иванович ямар янзтайгаар сандал дээрээ тонгойн сууж, дандаа инээдгээрээ инээмсэглэж, хоносон хүний яриаг анхааралтайгаар, тэр ч байтугай цэнгэлтэйеэ чагнаж суугаа нь одоо над харагдах шиг болж байна. Улс төрийн тухай ярих нь цөөнгүй сэн. Тосгоноосоо олон гарч үзээгүй зочид нь ч бас үе үе царайгаа ил далд хувирган өөрийн боддог таавруудыг дүгнэн илчилж Бонапартыг Орос орон руу дахин хандуулах тухай Англитай, Франц нь нууцаар зөвшөөрөлцөв гэж буюу мөд болох дайны тухай ярихад нь, Афанасий Иванович Пульхерия Ивановна тийш харахгүй байгаа юм шигээр:

	"Би өөрөө дайнд явах санаатай байна, би дайнд явж яагаад чаддаггүй юм?" гэхэд нь,

	Пульхерия Ивановна үгийг нь тастаж: "Уухай бас явав аа!" гэж хэлээд, зочин өөд эргэж: "Та үүнийг битгий үнэмш. Ийм хөгшин хүн яалаа гэж дайнд явах вэ дээ! Үүнийг ганцхан буудаад л өнхрүүлчихнэ шүү дээ! Нээрэн тэгнэ шүү! Нэг шагайгаад л өнхрүүлчихнэ дээ!" гэдэг байв.

	"Яадаг юм, би бас түүнийг чинь буудчихна" гэж Афанасий Ивановичийн хэлэхэд, Пульхерия Ивановна тосож аваад: "Үүний хэлж байгааг та сонс! Манай энэ, дайнд яваад яах вэ дээ ер! Ядаж гар буунууд нь аль хэдийний зэвд идэгдээд, ширгүүд хэвтээ шүү. Хэрэв та түүнийг үзэх юм бол сумаа гадагш шидэж чадахгүй, дарийн хүчинд дэлбэрчихмээр болчихсон юм аа. Нүүр, толгой, гар хуруугаа дарьд сэглээд, нэг насаараа эрэмдэг болчихно байх аа!" гэж байв.

	"Яах вэ дээ, би шинэ буу худалдаж авна. Бас би сэлэм буюу казак жад олж авна" гэж Афанасий Ивановичийн хэлэхэд, Пульхерия Ивановна яриаг нь тасалж, хор нь хөдөлсөн байдлаар:

	"Энэ ч цөм хоосон бодол оо. Санаандаа орсон бүхнийг ярьж байгаа нь энэ ээ.

	Афанасий Иванович тоглоомоор ярьж байгааг нь би мэдэж байна. Тэгэвч чихэнд эвгүй дуулдах юм л даа. Ийм л юм ярьж байдаг хүн дээ. Заримдаа чагнасаар байгаад айдас хүрдэг юм" гэж хэлэв. Гэвч Афанасий Иванович, Пульхерия Ивановнаг баахан айлгасандаа гайхуулсхийж сандал дээрээ тонгойн сууж инээмсэглэж байдаг сан.

	Пульхерия Ивановна зочныг урьж байхдаа над туйлын сонирхолтой санагддаг байв. "За энэ, мод ба мөгөв дээр идээшүүлсэн архи шүү. Хэрэв дал буюу нуруугаар хөшиж өвддөг бол бүр ч тустай шүү. За энэ алт мянгатаар идээшүүлсэн архи шүү. Хэрэв чих дөжирч, нүүр цахлайтдаг бол тус болдог юм. За энэ, тоорын ясаар идээшүүлсэн архи шүү. Та энэ жүнз ав, мөн ч сайхан үнэртэй шүү. Хэрэв орноосоо босохдоо шүүгээний буюу ширээний өнцөг мөрөгчөөд, духан дээр түмбийчихвэл зуушныхаа өмнө нэг жүнз л уучихвал гараар ховхлоод авирчхаж байгаа юм шиг, минутын дотор л оргүй эдгэнэ шүү" гэж байдаг сан. Түүний дараа, дандаа л бараг ямар нэгэн заслын чанартай өөр лонхнуудыг дараалан тоочиж байв. Тэр бүхэл аптекаа зочдод өргөөд, маш олон тавагтай зууш руу аваачдаг байв.

	"За энэ мөөгтэй шөл! Энэ бол лиш ба волошийн хушгатай юм шүү. Үүнийг давслахыг олзлогдсон туркчүүд манай анд байх үед турк эмэгтэй над зааж өгсөн юм. Тэр бол тун сайн зантай эмэгтэй байсан юм. Туркийн буруу номтны шашинтай юм ч гэж мэдэгдмээргүй сайхан ааштай хүн байсан юм. Үгүй, тэгээд яг л манайхан шиг явж байдаг сан. Харин гахайн мах л идэхгүй: Өөрийн нь нутагт хуулиар хориглосон юм гэж хэлдэг сэн. За энэ, үхрийн нүдний навч, мушикат самартай мөөг шүү! Бас энэ, далбагар ногоо. Би үүнийг анх цуутай чанасан юм. Ямаршуу бол оо бол доо бүү мэд, би Иван ааваас учрыг нь мэдэж авсан юм. Жижиг торхонд юуны урьд царсны навчийг дэвсэх хэрэгтэй, дараа нь шүүтэй гавим цацаад, тэгээд бас ничуйвитерд ордог юмнаас хийнэ, өнгө нь ийм өнгийг авч, шилбийг нь дээш гаргуулж тавина. За энэ хуушуур! Энэ нь бяслагтай хуушуур! Энэ нь ногоотой! Харин энэ нь Афанасий Ивановичийн их дуртай байцаатай ба будаатай нь" гэж хэлдэг сэн.

	"Тийм ээ, би үүнд тун дуртай. Зөөлөн исгэлэвтэр амттай шүү" гэж Афанасий Иванович хэлж байдаг сан. Ерөөс: Пульхерия Ивановна зочин ирэхэд л сэтгэл нь сэргэдэг байсан юм. Сайн зантай хөгшин дөө! Зочдын л төлөө байдаг сан. Тэднийд зочлогчдын адилаар хэтэртлээ иддэг байсан ба тэр явдал надад хортой байсан боловч би тэднийд очих дуртай байлаа. Ер нь тэднийд би дандаа л очдог сон. Тэрчлэн бага Оросын нутгийн агаар нь ч хоол шингэхэд тус болдог, онц, чанартай юм болов уу гэж би боддог учир нь хэрэв энд ямар нэгэн хүн тиймэрхүү янзаар хооллохыг бодвол, ор дэрдээ хүрч чадалгүй, ширээн дээрээ хэвтэж байх нь лав биз. Сайн санаатай хөгшид дөө! Гэвч миний яриа амгалан булангийн амьдралыг үүрд өөрчилсөн, тун ч гунигтай явдал руу дөхөж очоод байна.

	Тэр явдал нь шал ялимгүй зүйлээр үүссэн учир нэлээд харамсалтай санагдана байх аа.

	Гэвч хуучны байдлаар үзвэл, дандаа үл ялих зүйлээс асар том явдал үүсдэг, харин асар том явдал нь ялимгүй зүйлээр дуусчихдаг ажээ.

	Ямар нэгэн, байлдан дагуулагч хүн, өөрийнхөө улсын, бүх хүчийг хуралдуулж, хэдэн жил байлдаад, жанжид нь алдаршиж байгаад, сүүл сүүлдээ харин төмс ч тарих талбайгүй, өчүүхэн жижиг газрыг авах явдлаар дуусдаг шүү дээ. Гэтэл заримдаа түүний тэс зөрүү болж колбасаачин2 хоёр шал дэмий юм дээрээс хоорондоо зодолдоход хэрүүл нь байн байсаар бүх хотыг хамарч, дараа нь тосгонуудад нөлөөлж, бас цаашлаад бүх улс даяарт түгж төрийн хэрэг болж хувирдаг. Гэвч эдгээр шүүмжлэлүүдийг орхиё. Эдгээр нь миний ярианд хамаа ч үгүй юм. Бас тэгээд шүүмжлэл нь шүүмжлэл болж яригдаад тэр л яриа хэвээрээ үлддэг учраас би шүүмжлэлд дургүй юм аа.

	Пульхерия Ивановна, хөлд нь бараг л дандаа, цагариглаж хэвтдэг саарал мууртай байв. Тэгээд түүний хүзүүг Пульхерия Ивановна заримдаа хуруугаараа гижигдэж илэвч, тэр нь эрхэлж хүзүүгээ аль болохоор гүрдийлгэж байдаг сан.

	Пульхерия Ивановна түүнд тийм их хайртай байсан гэж хэлж арай ч болохгүй ээ. Харин түүнийг байнга харж дасаад, зүгээр л ижилссэн байв. Гэтэл тэгж ижилссэн тухайд нь Афанасий Иванович байнга дооглож:

	"Би мэдэхгүй байна. Пульхерия Ивановна минь, энэ муурын юу нь танд сайхан байна вэ? Үүгээр яах вэ? Хэрэв нохой бол ч бас яах вэ: Анд дагуулж явна гэх сэн. Үгүй, муураар юу хийнэ дээ?" гэхэд нь:

	"Афанасий Иванович минь, та дуугүй бай л даа. Та зөвхөн ярих л их дуртайгаас өөр юмгүй юм. Нохой бол бохир амьтан, баана, шээнэ, юм нураана, харин муур бол номхон амьтан, хэнд ч хор хийхгүй" гэж хэлэв.

	Ер нь тэгээд, Афанасий Ивановичид муур нохой хоёр ялгаагүй ажээ. Зөвхөн Пульхерия Ивановнаг дооглох л гэж тэгж ярьж байсан ажээ.

	Тэднийх сүхний дууг Пульхерия Ивановнагийн чихэнд дуулдуулж байхын тулд ч байж магадгүй, аргатай даамлын энхрийлдэг, тэдний их ой нь цэцэрлэгийн цаана байдаг байв. Тэр ой нь эзнээ алдсан анир чимээгүй бөгөөд хөгшин моднуудын ишүүд нь саглайн ургасан шид модонд хучигдаж тагтааны барвагар савартай төсөөтэй байв. Энэ ойд зэрлэг муурууд оршиж байв. Ойн зэрлэг мууруудыг, байшингийн дээвэр дээгүүр гүйдэг тэдгээр тэжээвэр мууруудтай жишиж үл болно.

	Тэд нар бол огцом зантай боловч, хот газарт байсаар, тэр ойд оршигч нарыг бодвол нэлээд овоо боловсорсон байдаг. Нөгөөдүүл бол харин, дийлэнх нь зэрлэг будангуй амьтад, тэд нар дандаа гуриатан, туранхийлэн явж, бүдүүлэг, болхи дуугаар мяу гэж дуугардаг. Тэд нар заримдаа газар доогуур амбаарын доороос нэвтрэн өөх хулгайлж, тэр ч байтугай тогоочийг шивээ рүү явахыг мэдмэгцээ нээлттэй цонх өөд гэнэт үсэрч, бүр гал зууханд орчдог. Ер нь сайн сэтгэл гэгчийг тэд огт мэддэггүй, тэд нар бол бор шувууны дэгдээхэйнүүдийг үүрт нь барьж идэж бүрэлгэлтээр амьдардаг. Эдгээр муурууд амбаарын доорх нүхээр Пульхерия Ивановнагийн оготор мууртай удтал үнэртэж байгаад сүүлдээ отрядын солдат3 тэнэг хүүхнийг урвуулан татдаг шиг, тэр муурыг нь урвуулжээ. Пульхерия Ивановна муураа алга болсныг мэдээд түүнийг эрүүлээр явуулсан боловч муур нь олдсонгүй. Гурав хоног өнгөрч, Пульхерия Ивановна харамсаж байсаар сүүлдээ, түүний тухай огт мартчихжээ. Нэг өдөр, ногооныхоо хашааг эргэж үзээд, Афанасий Ивановичдаа шинэ хэмх зулгааж аваад буцаж явахад нь хөөрхийлөлтэйеэ мяу гэж байхыг сонсож гайхжээ. Пульхерия Ивановна, төрөлхийнхөө авьяас мэт; Кис, кис! гэхэд нь шивээн дотроос гэнэт саарал муур нь турж гуриатчихсан гарч ирэн, хэд хоног хоол огт амсаагүй нь илт байжээ. Пульхерия Ивановна түүнийг дуудаад л байвч тэр нь өмнө нь зогсож, мяу гэж дуугараад, ойртож ирж чадахгүй, тэр цагаас хойш үлэмж зэрлэгшсэн нь илэрхий байв. Пульхерия Ивановна муурыг үргэлжлэн дуудсаар урагшаа явахад муур нь араас нь аймхайгаар дагасаар яваад бүр хашааг нь хүрэв. Сүүлдээ, урьд таних газраа хараад, тасалгаа руу орчхов. Пульхерия Ивановна тэр дороо сүү ба мах авчирч өгөхийг тушаагаад, урд нь сууж хөөрхий тэр шадрынхаа хэрхэн бөөн бөөнөөр нь шуналтайяа залгиж, сүү долоож байгааг нь өхөөрдөн харж байв. Сааралхан оргодол нь харсаар байтал таргалчих шиг болж, ховдоглон идэх нь татарч байв. Пульхерия Ивановна түүнийг илэхийн тулд гараа тоссон боловч муу заяатан нь зэрлэг мууруудтай сүрхий дассан нь танигдаж, эсхүл ядуулаг байдалдаа дурлах нь баян амьдралаас дээр гэсэн романтик жамыг дагасан юм уу, харин тэр муурууд нь шонхор шиг нүцгэн амьтад аа, ямар ч гэсэн муур нь цонхоор үсрэн гарахад хашааныхаас хэн ч түүнийг барьж авч чадсангүй.

	Эмгэн бодол бодож: "Энэ чинь миний үхэл намайг авахаар ирээд явлаа!" гэж хэлээд гайхаш нь тасарч байв. Бүхэл өдөр уйтгартай байв. Афанасий Иванович, Пульхерия Ивановнагийн яагаад тэгж гэнэт уйтгарлаж байгааг нь мэдэх гэж дэмий доогложээ.

	Пульхерия Ивановна хариу хэлэх үгүй буюу хариу хэлэвч Афанасий Ивановичид огт хангалтгүйгээр хариулж байв. Пульхерия Ивановна маргаашаас нь илтэд турчхав. 

	"Пульхерия Ивановна, та яав? Өвдөөгүй биз дээ?" гэхэд нь:

	"Үгүй, өвдөөгүй Афанасий Иванович минь! Би танд нэг базаахгүй юм хэлэхийг хүсэж байна. Би энэ зун үхэхээ мэдэж байна. Миний үхэл намайг авахаар ирээд явлаа!" гэж хэлэв.

	Афанасий Ивановичийн уруул ам нь хөндүүрлэх мэт мурийв. Тэр нь цээжин дэх гунигт сэтгэлээ барихыг хичээсэн ажээ. Тэгээд инээсхийж: "Таны хэлж байгааг бурхан л мэдэж байгаа байх, Пульхерия Ивановна минь! Та үнэндээ декохтын оронд тоорын дарс уугаад ингэж байна шүү" гэж хэлэхэд нь:

	"Үгүй ээ, би тоорын дарс уугаагүй, Афанасий Иванович минь" гэж хариулав.

	Тэгээд, Афанасий Иванович, түүнийг тэгж дооглож байснаа гэмшиж, гэргийгээ өрөвдөн харж, сормуус дээр нь нулимс бүрхэв.

	"Афанасий Иванович минь, миний хүссэнийг гүйцэтгэхийг би танаас гуйя. Намайг үхэхээр сүмийн хашааны ойр оршуулаарай. Над хүрнээр дэвсгэрлэж жижиг цэцгүүд оёсон саарал хувцсыг минь өмсгөөрэй. Элгэн хүрэн судалтай торгон хувцсыг над битгий өмсгөөрэй. Үхдэлд түүний хэрэг алга. Түүгээр яах юм. Харин танд хэрэг болно. Та Түүнийг зочид ирэхэд өмсөж, аятай харагдаж, тэднийг хүлээж авахдаа өмсөх гоёлын тэрлэг хийгээрэй" гэж хэлэв.

	"Пульхерия Ивановна, таны хэлж байгааг бурхан л мэдэг! Хэзээ ч үхэх юм билээ. Тэгэхэд та ийм үгээр айлгаж байна шүү" гэж Афанасий Иванович хэлэхэд:

	"Үгүй ээ, Афанасий Иванович минь, би хэзээ үхэхээ мэдчихсэн шүү. Харин та миний хойноос битгий шаналаарай. Би чавганц болсон хүн шүү. Овоо ч насаллаа, та ч өтөлчихлөө. Бид мөдхөн хойд насандаа уулзана" гэж хэлэв.

	Гэтэл Афанасий Иванович хүүхэд шиг цорхирон уйлав.

	"Афанасий Иванович минь, уйлах нүгэл шүү. Та уйлж гуниглаж бурхныг хиртээж хилэнц битгий үйлд! Би үхэж байгаадаа харуусахгүй байна. Би ганцхан харамсаж байна... (үгээ минут хэр тасалж, хүндээр санаа алдаад:) Таныг хэн дээрээ орхихоо мэдэхгүй байна. Миний үхэхээр таныг хэн харж үзэх вэ? Та нялх хүүхэд шиг. Таныг халамжлах хүн танд байх хэрэгтэй юм" гэж хэлэв. 

	Тэгээд эмгэний нүүрт үнэн сэтгэл чин зүрхнээсээ өрөвдөх байдал төрсөн тэр үед түүнийг хэн боловч нүд халтирахгүй харж чадна гэдгийг би мэдэхгүй байна.

	Зориуд дуудуулж авчраад бага түлхүүрчдээ: 

	"Явдоха минь намайг үхэхээр чи, эзнийгээ харж үзэж, үүнийг өөрийнхөө хар нүд, төрсөн үр шигээ арчилж байгаарай. Гал тогооныхноор дуртай хоолыг нь бэлтгүүлж байж үзээрэй дээ. Дотуур гадуур, хувцсыг нь чи ямагт цэвэр өмсүүлж, зочид ирэхэд чи л үүнийг аятай хувцаслуулж байгаарай, тэгэхгүй бол энэ маань заримдаа хуучин хувцастайгаа гарч ч болзошгүй, учир нь энэ маань хэдийд баярын өдөр, хэдийд ерийн өдөр гэдгээ голдуу мартчихаад байх болж билээ. Чи үүнээс нүдээ битгий салгаарай, Явдоха минь, би хойд насандаа чинийхээ төлөө залбирна шүү, тэгээд чамайг бурханд даалгана шүү. Явдоха минь, чи настай боллоо, чи одоо юу удах вэ? Нүглийг бодож болохгүй гэдгийг битгий мартаарай.

	Чи үүнийг харж үзэхгүй бол, чи насаараа заяагүй болно шүү. Тэгвэл би ч чамд олигтой үхэл битгий хайрла гэж бурхнаас хүснэ шүү. Тэгээд чи өөрөө заяагүй болж, хүүхдүүд чинь бас заяагүй болж бүх төрөл садан чинь бурханд таалагдахаа болино шүү" гэж хэлэв.

	Хөөрхий тэр эмгэн тэр үед өөрийнхөө сэтгэл, өөрийг нь хүлээж байгаа сүрхий минут, өөрийнхөө ирээдүй амьдралын тухай бодохгүй, гагцхүү нэг насыг хамтарч өнгөрүүлээд, өнчин хоцорч байгаа ханийнхаа л тухай бодож байв.

	Афанасий Иванович, үхсэний нь дараа өөрийг нь үгүйлэхээргүй байхаар зүйлийг нэлээд яарангуй захиж байв.

	Пульхерия Ивановна мөд үхнэ гэдэгтээ хүчтэй итгэж сэтгэлийн нь байдал түүндээ автагдаж, хэдхэн хоногийн дараа үнэхээр орноосоо босохоо больж, ямар ч хоол идэж чадахаа больчихов. Афанасий Иванович үлэмж анхааралтай хичээнгүй болж, орны нь дэргэдээс холдохоо болив. 

	"Пульхерия Ивановна минь, юм хүм идэх юм биш биз?" гэж хэлээд нүд рүү нь уймран ширтэж байв. 

	Гэвч Пульхерия Ивановна юу ч хэлэхгүй байв. Сүүл сүүлдээ, удтал дуугүй байсныхаа дараа нэг юм хэлэхийг оролдож уруулаа хөдөлгөөд, амьсгал нь тасрав.

	Афанасий Ивановичийн гайхаш нь тасрав. Энэ явдал сэтгэлд нь тун зэвүүн санагдаад уйлсан ч үгүй шүү. Хүүрийн учрыг ойлгохгүй мэт, түүнийг булингарт нүдээрээ ширтэж байв.

	Пульхерия Ивановнагийн хүүрийг вандан дээр тавьж, нөгөө өөрийн нь захисан хувцсыг өмсгөөд, гарыг нь загалмайлан тавьж, гарт нь лаван лаа бариулаад түүнээ ухаангүй гөлөрч байв. Янз бүрийн цол хэргэмтэй үй олон хүмүүс хашаа дүүрч, оршуулгад олон гийчид ирцгээж, хашаан дотор урт моднууд тавьж, архи хуушуурыг түүн дээр овоолж, зочид уйлалдан, ярилцан, хүүрийг харж, түүний ааш зан, яс чанарыг дурсаж, бас өвгөнийг харж; Гэтэл өвгөн бас тэр бүгдийг алмайран ширтэж байв. Сүүлдээ хүүрийг нь өргөн хандаж, араас нь хүмүүс цувран, түүний хойноос өвгөн хандаж лам нар сүрхий дөвчигнөж, нар гэрэлтэж, хөхүүл хүүхдүүд эхийнхээ гар дээр уйлалдаж, болжмор жиргэлдэн, цамцтай багачууд замын дагуу гүйлдэн бужигнаж байцгаав.

	Сүүлдээ авсыг нь нүхний дэргэд тавьж, гэргийнхээ... хүүрийг сүүлчийн удаа очиж үнс гэж өвгөнд хэлэхэд: Өвгөн ойртож, үнсээд, нүдэнд нь нулимс бүрхсэн боловч, тэр нь ямар нэгэн цөхөрсөн хүний нулимс байв. Авсыг оруулж, лам хүрз авч шороог эхлэн хаяж, унжирсан, бүдүүн, хамтарсан дуугаар, үүлгүй цэлмэг огторгуйн доор үүрд жаргадаг гэдэг номыг аялан уншиж, ажилчид нь хүрзийг авцгааж, нүхийг шороогоор тэгшлэн таглаж дууссаны дараа тэр үед өвгөн урагшаа нэвтрэн гарав. Хүмүүс цөм ухарч, түүний яахыг мэдэхийг хүсч, өвгөнд зай тавив. Өвгөн харцаа дээшлүүлж, гөлрөн харж: 

	"За тэгээд, та нар чинь, үүнийг минь булчхав шив дээ! Яагаад тэр вэ?!" гэж хэлэв. 

	Өвгөн үгээ дуусгалгүй зогсчхов.

	Тэгээд гэртээ харьж ирээд, тасалгаа нь хоосон байхыг үзээд, тэр ч байтугай, Пульхерия Ивановнагийн сууж байсан сандлыг гаргасныг хараад өвгөн уйлж, ихэд уйлж, тайтгаршгүйгээр уйлж, түүний сүүмгэр нүднээс нулимс горхи мэт асгарч байв.

	Тэр цагаас хойш таван жил өнгөрөв. Ямар ч гуниг удаандаа арилдаг биз дээ? Ямар ч гуниг гэсэн цагийн удаантай тэмцэлдээд дийлж гардаггүй биз дээ? 

	Гэвч би идэр залуудаа жинхэнэ шударга бөгөөд сайн чанар төгөлдөр хүн нэгийг л таньдаг байсан юм. Би тэр хүний эелдэг, шуналтай, ухаангүй, хүчтэй атлаа номхноор дурласныг нь мэдсэн юм.

	Тэгээд миний дэргэд, миний харсаар байтал тэнгэрийн Лха шиг эелдэг сайхан хүүхнийг нь хүсэл нь ханадаггүй үхэл аваад явчихыг би үзсэн юм. Хөөрхий тэр дурлагчид тохиолдсон сэтгэлийн шаналлын тийм сүрхий зовлон, тийм айхтар цоргисон гуниг, тийм нэрвэмтгий цөхрөлийг би ер үзээгүй шүү. Дотроо өчүүхэн найдчихмаар... сүүдэр ч үгүй, дүр ч үгүй, юу ч үгүй, тийм тамыг хүн өөртөө бий болгож амрагийнхаа төлөө тийм их шаналж байхыг би ер үз ээ ч үгүй, бод оо ч үгүй шүү. Тэр хүний гэрийнхэн тэр залуугаас нүд салгахгүй байж байхыг хичээж, амиа хорлочхож болмоор зэвсгүүдийг түүнээс нууж байв. Хоёр долоо хоногийн хойно, тэр залуу гэнэт сэтгэлээ эргүүлж: инээж, тоглож эхэллээ, түүнийг зоргоор нь байлгах болов. Тэгээд зоргоор байгаагаа далимдуулж, гар буу худалдаж авчээ. Нэг өдөр буу гэнэт дуугарч тэр залуугийн ураг саднуудыг сүрхий айлгав. Тасалгаанд нь гүйж орцгооход нь тэр хүний гавал ярагдсан харагдав.

	Чадамгай гэж нийтэд цуу гарсан эмч тэнд дайралдаж, түүний амьд байгаа шинжийг олоод үхүүлэхээргүй шарх гэж таньсан тул тэр хүн эдгэрч, хэн хүнд гайхалтай юм болов. Тэр хүнийг харж сахих явдлыг улам чангатган тэр ч байтугай түүнд ойр ширээн дээр ч хутга тавихаа больж, өөрийгөө цохиж ч болзошгүй юм бүхнийг холдуулахыг оролдож байсан боловч тэр хүн төдхөн шинэ арга сүвэгчилж хажуугаараа гарч яваа тэрэгний дугуй доор давхиж оров, Түүний хөл гар нь бэртсэн боловч бас эдгэрэв. Түүнээс нэг жилийн хойно харсан чинь тэр хүн харин олон хүнтэй тасалгаанд, ширээний ард сууж, хөгжилтэй ярьж нэг хөзрийг далдалж, ард нь сандлын нь түшлэг дээр, залуухан эхнэр нь тохойлдон зогсож, маркийг нь ялгаж байв.

	Пульхерия Ивановнагийн үхсэнээс хойш дээр дурдсан таван жил өнгөрснөөс хойно би тэр нутагт очиж, тэр жил өдрийг аятай өнгөрүүлж, сайн зантай авгайн сайхан зуушийг ямагт цадталаа идэж байсан хуучин найзындаа орохоор Афанасий Ивановичийн тосгонд буув. Хашаанд нь ойртож очиход байшин нь над хоёр дахин хуучирсан санагдаж, тариачны байшингууд нь бүр хажуу тийшээ налж, эзэд нь ч бас нэгэн адил болох нь сэжиггүй юм. Хашаан дахь шивээ ба бургасан хашаа нь бүр хэмхэрч, галч нь хоёрхон алхаад овоолоостой гишүүнээс авахын оронд хашаанаас нь сугалж пийшин галлаж байхыг нь би биеэрээ үзэв. Би гунигтайгаар үүдний нь довжоонд ойртож очив. Нөгөө л нохой хавууд нь хуцалдсан хэвээр, гэвч зарим нь сохорсон буюу мултарсан хөлтэй, хонхорцог болсон сүүлээ дээш өргөж байв. Нэг өвгөн угтаад гарч ирэв. Тэгсэн чинь нөгөө өвгөн маань мөн байв. Би түүнийг дор нь таньсан боловч тэр маань урьдынхаасаа хоёр дахин бөгтөр болчихсон байв. Тэр маань, намайг таньж миний амрыг эрж, над танил инээдмээр инээв. Би түүнийг дагаж тасалгаанд нь оров. Тасалгаануудын нь дотоод байдал хуучин хэвээрээ шиг санагдсан боловч, юм бүр эмх журамгүй бөгөөд нэг л дотнын юм алга байхыг би анхаарав. Нэг үгээр, нэг насныхаа ханиас хагацаж хоцорсон, өөрийн таних бэлэвсэн хүний гэрт анх ороход бидэнд бодогддог аягүй сэрэл над төрөв. Энэ сэрэл бол сайн танил эрүүл саруул хүнээ хөлгүй болгочхоод байхыг нь харахад төрдөг сэрэлтэй адил юм. Юм бүр дээр л халамжит Пульхерия Ивановна байхгүй нь мэдэгдэж: Ширээн дээр хуйгүй хутга өгч, зууш нь төдий л чадамгайгаар бэлтгэсэн бус байв. Аж ахуйн энэ тухай би асуухыг ч хүссэнгүй, тэр ч байтугай аж ахуйн зүйлүүд рүү харахаасаа айж байв.

	Биднийг ширээнд суухад, Афанасий Ивановичид нэг хүүхэн эрүүн дор нь цагаан даавуу уяж өгөв. Тэргүй бол Афанасий Иванович хувцсан дээрээ шөл асгачихдаг тул тэр нь ч болжээ. Би түүний сэтгэлийг төөрүүлэхийг хичээж, түүнд янз бүрийн сониныг ярьж, тэр мөн л инээмсэглэн чагнаж байвч түүний харц нь үе үе мэдрэлгүй юм шиг болж, түүний санаа бодол нь замхарч байв. Халбагатай будаагаа байнга өргөж, ам руугаа аваачихын оронд хамартаа аваачиж, сэрээгээ тахианы дэгдээхийн мах руу хатгахын оронд лонх руу хатгаж байхад нь хүүхэн түүний гарыг барьж тахианы дэгдээхэйн мах руу нь хатгуулж байв. Дараагийн зуушийг бид заримдаа хэд хэдэн минутаар хүлээж байцгаав.

	Афанасий Иванович түүнийг өөрөө анхаарч:

	"Яагаад хоол ийм удаан авчрахгүй байна вэ?" гэж хэлж байв. 

	Гэтэл би хаалганы завсраар, хоол зөөдөг хүүхэд нь хоолоо огт мартчихаад, толгойгоо тонгойлгон урт сандал дээр унтаж байгааг нь харав.

	Тэгээд бидэнд цөцгийтэй мнишка гэдгийг авчирч өгөхөд Афанасий Иванович: "За энэ хоол" гэж хэлэхдээ түүний хоолой чичирч, тугалга шиг нүднээс нулимс гарахыг завдсан боловч өвгөн нулимсаа арай ядан барьж байгааг нь би ажиглаж мэдэв. "Энэ хоолыг нөгөө Т... Т.. талийгаач..." гээд гэнэт асгартал уйлав. 

	Гар нь таваг дээр унаж, таваг нь хөмрөн унаж бяцраад, шөл нь түүний хамаг юман дээр асгарч, халбагаа мэдээ алдсан мэтээр барьж, мэдээгүй амьтан шиг сууж, нулимс нь энгэрийг нь бүтээсэн цагаан даавуу дээр горхи шиг асгаран цутгаж байв.

	Түүнийг хараад: Бүх амьдрал нь зөвхөн өндөр сандал дээр суух, хатаасан загас ба лийрийг идэх, сайхан юм ярихаар бүрдэж амьдралдаа сэтгэл нь ганц ч ширүүн хөдлөөгүй мэт санагддаг өвгөн, таван жилийн турш гуньж гасалсаар гайхаш нь тасарсан өвгөн болж, тийм удаанаар сэтгэлийн хүнд зовлонг эдэлжээ гэж санахаас бурхан минь! гэж бодогдов. 

	Аль нь бидэнд бэрхтэй вэ? Шунал уу, эсхүл заншил уу? Эсхүл, хүчтэй бүх уймрал, бидний буцлах шунал ба хүслийн бүх шуурга нь бидний зөвхөн ид насны улмаас гардаг учраас өөрт гүн бөгөөд сүрхий санагддаг юм болов уу? Юу ч гэсэн тэгж л бодохоос тэр, удаан, аажмын, бараг ухаан мэдрэлээ алдтал хэвшсэн заншлын эсрэг бидний шунал нь хүүхдийн явдал шиг санагддаг юм. 

	Өвгөн хэд дахин талийгаачийнхаа нэрийг хэлэхийг оролдсон боловч талийгаач гэдэг үгийн хагасыг хэлээд түүний ерийн царай нь таталдах мэт үрчгэнэж, хүүхэд шиг уйлах нь миний зүрхийг хөндөж байв. Үгүй ээ, тэр нулимс бол та бүхэнд өөрийнхөө зовлон зүдүүртэй хөөрхийлөлтэй байдлаа тоочиж байгаа ерийн өвгөдийн нулимс биш.

	Бас тэр нь аяга дарснаас болж асгаруулдаг нулимс ч биш ээ. Тэр бол зүрх рүү нь ус цутгах мэт болж өвдөхөөс хуримтлагдан, аяндаа өөрийн эрхгүйгээр асгарч байгаа нулимс юм.

	Өвгөн, түүнээс хойш удаан амьд явсангүй. Түүний үхсэн тухай би саяхан сонсов. Түүний үхсэн шалтгаан нь Пульхерия Ивановнагийн үхсэн шалтгаантай ямар нэгэн төстэй нь бас хачин шүү. Нэг өдөр Афанасий Иванович, цэцэрлэгийнхээ дотуур жаахан зугаалахаар шийджээ. Замыг дагаж  аажмаар, юу ч бодож санахгүйгээр, ерийнхөө сэрэмжгүй байдлаар явж байхад нь хачин явдал тохиолджээ. Гэнэт араас нь нэлээд тод дуугаар: Афанасий Иванович аа! гэж хэлэхийг өвгөн сонсжээ. Тэр эргэж харсан боловч юу ч алга, зүг бүр өөд харж, бут руу шагайхад нь бас юу ч алга байжээ. Нам гүм өдөр нар гялайж байжээ.

	Өвгөн минутын хэртэй бодол бодож: Царай нь сэргэх шиг болоод, сүүлдээ: "Энэ чинь Пульхерия Ивановна намайг дуудаж байна!" гэж хэлжээ. Ямар нэгэн цагт нэрээр дуудах шиг болдог нь та бүхэнд илэрхий бөгөөд түүнийг бүдүүлэг хүмүүс: сүнс, хүнийг мөрөөдөхдөө түүнийг дуудаж байгаа юм, түүний дараагаар заавал үхдэг гэж тайлбарладаг шүү дээ. Тэгж дуудах шиг болох нь над тун аягүй санагддаг байсныг би нуухгүй хэлье. Бага байхдаа би тэгж дуудахыг цөөнгүй сонсож: Заримдаа миний араас хүн миний нэрийг тод хэлдэг байсныг би санаж байна. Тэр үед, ерийн сайхан, нартай цэлмэг өдөр байж билээ. Цэцэрлэг дэх моднуудын навчис нэг ч хөдлөхгүй, чив чимээгүй, тэр ч байтугай тэр үед царцаахай ч дуугарахгүй, цэцэрлэгт хүн амьтан ч үгүй байсан боловч хэрэв хамгийн сүрхий, нүдгүй шуургатай шөнийг харанхуй ойд цаг бусын тамд би ганцаараа өнгөрүүлсэн бол, цэлмэг өдөр дундын тэр аймшигтай чимээнээс айсан шигээ тэгж айхгүй байсан юм. Тийм үед би цэцэрлэгийг нөмөрсөн тэр амьсгалаас ухаан жолоогүй айн зугтаж, ямар нэгэн хүний бараа харахдаа арайхийж айдас гарч, тэр хүн нь нөгөө айхтар зүрхний ганцаардлыг арилгах шиг болдог сон.

	Пульхерия Ивановна намайг дуудаж байна гэдэг сэтгэлийнхээ итгэлд гүйцэд автагдаж, дуулгавартай хүүхэд мэт өөрийнхөө бодолд автагдаж, хатаж, ханиалгаж, өчүүхэн дөл нь яаж ч чадахгүй сүүтгэнэсээр байгаад бөхчихдөг дэн хайлж байгаа юм шиг түрж байв. "Намайг Пульхерия Ивановнагийн хажууд тавиарай" гэхээс өөр үг хэлэлгүй үхжээ.

	Түүний хүслийг биелүүлж, сүмийн ойр, Пульхерия Ивановнагийн хүүрийн хажууд оршуулжээ. Оршуулга дээр нь зочид арай цөөн байсан боловч жирийн хүмүүс ба гуйланч нар мөн л олон байжээ. Эзний байшин огт хоосон болжээ. Арга зальтай даамал нь няравтайгаа түлхүүрчийн аваачиж чадаагүй байсан хуучны эд юм ба новшийг өөрсдийнхөө байшинд аваачжээ. Төдхөн хаанаасыг ч бүү мэд, ямар нэгэн холын садан, хөрөнгийг нь өвлөгч бөгөөд урьд ямар ч билээ дээ нэг хороонд даалгагчийн албан хааж байсан, сүрхий шинэчлэгч хүрч иржээ. Ирмэгцээ л аж ахуйд нь учирсан доройтол ба огт эмхээ алдсаныг нь хараад, тэр бүгдийг нь үндсээр засаж, журамтай болгохоор шийджээ. Зургаан сайхан англи хадуур худалдан авч, байшин бүрд тусгай номер хадаж, сүүлд нь хөрөнгийг нь зургаан сарын дараа асрамжлагч болох өөрийнхөө эхнэрт өгөхөөр сүрхий сайн тушаал өгчээ.

	Энэ хүн хуучин нэг тэргүүлэгчийн туслах байсан бөгөөд ямар нэгэн штабын ахмадын гандсан шинельтэй, төдхөн бүх тахиа ба өндөгнүүдийг нь идсээр байгаад дуусжээ. Тэр тосгоны бараг газарт хүртлээ яйжийсан байшингууд нь бүр нурж, эрчүүд архи ууж, тэнүүчилж олонх нь оргосонд тооцогдох болжээ. Асрамжлагчтайгаа нэлээд эв найрамдалтай амьдарч, дарсаа хувааж ууж байсан тэр тосгоныг жинхэнэ эзэгнэсэн хүн өөрийн тосгондоо маш цөөн ирж байсан ба удаан суудаггүй байжээ. Тэр нь одоо хүртэл бага Оросын бүх яармагуудаар хэсүүчилж, бөөнөөр худалдаж байгаа янз бүрийн том зүйлүүдийн үнийн тухай тэгэхдээ гурил, өрөм, бурам зэргийн үнийн ханшийг нягт лавлаж явдаг боловч ганс сэтгэх хадаас, цахиур мэтийн: бөөнөөр нь авахад нэг төгрөгөөс давахгүй үнэтэй шал дэмий зүйлүүдийг худалдаж авсаар байгаа юм.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


Хэвлэн нийтлэлийн мэдээлэл

	 

	“ЦОГ”

	НИЙГЭМ • УЛС ТӨР • УТГА ЗОХИОЛЫН СЭТГҮҮЛ

	Монголын зохиолчдын эвлэлийн хэвлэл

	 

	“ЦОГ” сэтгүүлийн 1953 оны № 3, 

	42 — 61-р тал

	 

	Николай Гоголь

	 

	Старосветские помещики

	 

	Т. Жамбал орос хэлнээс орчуулав.

	 Амтат сархиаг мөөг (ЦБ)

	 Хиамчин (ЦБ)

